
Dell’AneideCanto v.








77.




Già steano ’n fila, e comme na tropeja


	Portata da li viente ’nfuriate,
	Dato lo signo, ogn’une talloneja,
	E coll’huocchie a lo termene ’mpizzate.
	Già Niso hà lo vantaggio, e ne grilleja,
	Ca li compagne arreto s’hà lassate,
	E pare sia no fulmene, o no lampo,
	Tanto allippa de pressa pe lo campo.



78.




Assaje dereto Sallio sgammettava,


	’N tierzo luoco no daino compareva
	Aurialo; Elemo appriesso secotava,
	E a le spalle Diore le veneva;
	Tanto che a pontapede tozzolava
	Li tallune de chillo, e già le steva
	’N cuollo, e si nc’era n’autro centenaro
	De passe, o lo passava, o jeano a paro.



79.




Già lo termene a loro era vecino, 


	Quanno povero Niso sciuliaje,
	E dà de facce ’n terra lo meschino,
	E lo naso, e lo musso s’ammaccaje.
	De vuoie scannate pe desgratia chino
	Chillo luoco de sango se trovaje:
	E accossà ’nce pigliaje na sciuliata,
	E se fece na brutta macriata.



80.




Mà che non se scordaje d’Aurialo amato,


	E pe chillo penzaje na caccia bella;
	Perche, a Sallio, che primmo era restato,
	A lo passare, fece n’ancarella.
	Teretuppe fà Sallio sfortonato,
	E s’ammaccaje la fronte, e na mascella,
	E allordato restaje de muodo tale,
	Che na facce parea de carnevale.

